
Azərbaycan təhlükəsizlik orqanlarının yaradılmasının 
103-cü ildönümü ilə bağlı tədbirlər keçirilib

Martın 28-də Azərbaycan 
təhlükəsizlik orqanlarının 
əməkdaşlarının peşə 
bayramı ilə əlaqədar Dövlət 
Təhlükəsizliyi Xidmətinin (DTX) 
rəisi general-polkovnik Əli 
Nağıyev, Xidmətin kollegiya 
üzvləri və rəhbər heyəti Fəxri 
xiyabanda ümummilli lider 
Heydər Əliyevin məzarını 
ziyarət edib, dahi şəxsiyyətin 
əziz xatirəsini dərin ehtiramla 
yad edərək məzarı önünə əklil 
qoyublar. 

DTX-nin ictimai əlaqələr 
şöbəsindən AZƏRTAC-a bildirilib 
ki, Ulu Öndərin ömür-gün yoldaşı, 
görkəmli oftalmoloq-alim, akademik 
Zərifə xanım Əliyevanın da xatirəsi 
anılıb, məzarı üzərinə gül dəstələri 
düzülüb.

Şəhidlər xiyabanında 
Azərbaycanın müstəqilliyi və ərazi bü-
tövlüyü uğrunda mübarizədə canlarını 
fəda etmiş qəhrəman Vətən övladla-
rının və Birinci Qarabağ müharibəsi 
zamanı şəhid olmuş təhlükəsizlik 
orqanları əməkdaşlarının məzarları 
da ziyarət edilərək üzərilərinə gül 
dəstələri düzülüb, Xidmətin adından 
“Əbədi məşəl” abidəsinin önünə əklil 
qoyulub.

Tədbir Dövlət Təhlükəsizliyi 
Xidmətinin akt zalında rəsmi hissə 
ilə davam edib. DTX-nin rəisi gene-
ral-polkovnik Əli Nağıyev tədbirdə 
çıxış edərək şəxsi heyəti və vete-
ranları peşə bayramı münasibətilə 
təbrik edib. Mənalı ömrünün 25 
ilini təhlükəsizlik orqanlarına həsr 
edərək şərəfli xidmət yolu keçən ulu 
öndər Heydər Əliyevin bu orqanların 
fəaliyyətinə verdiyi əvəzolunmaz 
töhfələrdən danışan Xidmət rəisi qeyd 
edib ki, Ümummilli Lider Azərbaycan 
xüsusi xidmət orqanlarının tarixində 
peşəkarlıq məktəbi yaradıb, sovet 
dövründə və müstəqillik illərində 
ölkəyə rəhbərliyi dövründə heç 
zaman bu orqanlardan diqqət və 
qayğısını əsirgəməyib.

General-polkovnik Əli Nağıyev 
Azərbaycan Respublikasının Prezi-
denti İlham Əliyevin müdrik rəhbərliyi 

ilə yürüdülən uğurlu daxili və xarici 
siyasət nəticəsində respublikamızda 
təhlükəsizliyin etibarlı şəkildə qorun-
duğunu, müəyyən xarici dairələr və 
düşmən qüvvələr tərəfindən ölkəmizə 
yönələn terror-təxribat və kəşfiyyat-
pozuculuq fəaliyyətinin qarşısının 
vaxtında və çevik alınması üçün 
müvafiq tədbirlərin davam etdirildi-
yini bildirib və müasir dövrdə DTX-
nin qarşısında duran əsas vəzifələr 
barədə məlumat verib.

Çıxışının sonunda general-pol-
kovnik Əli Nağıyev əminliyini ifadə 
edərək deyib ki, heç bir qüvvə 
Azərbaycanı öz seçdiyi yolundan 
döndərə bilməz, ölkənin milli maraq-
larına yönələn bütün təhdid və hər 
cür cəhdlərin qarşısı Azərbaycan 
Prezidenti, Ali Baş Komandan İlham 
Əliyevin rəhbərliyi ilə DTX-nin şəxsi 
heyəti tərəfindən bundan sonra da 
qətiyyətlə alınacaq, ölkədə davam-
lı sabitlik və əmin-amanlıq təmin 
ediləcək. Xidmət rəisi tərəfindən 
DTX-nin əməkdaşlarının sosial 
müdafiəsinin gücləndirilməsi və 
mənzil-məişət şəraitinin yaxşılaş-
dırılmasına göstərdiyi diqqət və 
qayğıya görə dövlətimizin başçısına 
minnətdarlıq ifadə edilib.

Sonra təhlükəsizlik orqanlarının 
veteranı, Milli Məclisin deputatı Arzu 

Nağıyev söz alaraq təhlükəsizlik 
orqanları əməkdaşlarını bu əlamətdar 
gün münasibətilə təbrik edib, çətin və 

şərəfli xidmətlərində onlara uğurlar 
arzulayıb. O, ötən əsrə ekskurs 
edərək xüsusi xidmət orqanlarının 
təşəkkülündən danışıb, bu orqanların 
Azərbaycanın dövlətçilik tarixindəki 
mühüm rolunu xüsusi qeyd edib.

Tədbirdə DTX-nin əməkdaşlarının 
dövlət təltifləri ilə mükafatlandırılması 
barədə Azərbaycan Respublikası 
Prezidentinin Sərəncamı elan olunub, 
əməkdaşlara mükafatlar təqdim 
edilib.

Daha sonra Azərbaycan Respub-
likası Mədəniyyət Nazirliyi, İctimai 
Televiziya və “Azərbaycanfilm” kinos-
tudiyasının birgə hazırladığı DTX-nin 
əməkdaşlarının 44 günlük Vətən 
müharibəsində tarixi Qələbənin qa-
zanılmasına verdikləri töhfələrə həsr 
edilmiş “Görünməyən qəhrəmanlar” 
adlı sənədli film nümayiş olunub. 

Tədbirin bədii hissəsi DTX-nin 
Mədəniyyət Mərkəzində tanınmış 

mədəniyyət və incəsənət xadimlərinin 
ifasında konsert proqramı ilə davam 
etdirilib.

XİN: Ermənistan XİN-in Azərbaycanın Qarabağ bölgəsindəki 
vəziyyətlə bağlı iftira xarakterli bəyanatını qətiyyətlə rədd edirik

Azərbaycan Respublikası Xarici İşlər Nazirliyinin Mətbuat 
xidməti idarəsi Ermənistan XİN-in Azərbaycanın Qarabağ 
bölgəsindəki vəziyyətlə bağlı 2022-ci il 28 mart tarixli əsassız 
bəyanatını şərh edib. 

AZƏRTAC XİN-in Mətbuat xidməti 
idarəsinə istinadla şərhi təqdim edir: 
“Ermənistan Xarici İşlər Nazirliyinin 
Azərbaycanın Qarabağ bölgəsindəki 
vəziyyətlə bağlı tamamilə həqiqətdən 
uzaq və iftira xarakterli bəyanatını 
qətiyyətlə rədd edirik.

İlk növbədə, Ermənistan tərəfinə 
bir daha xatırladırıq ki, Azərbaycanın 
suveren əraziləri ilə bağlı edilən şərhlər 
bu ölkənin Azərbaycanın daxili işlərinə 
qarışmaq cəhdidir və beynəlxalq hüquq 
pozuntusudur. Otuz ilə yaxın güc tətbiq 
etməklə Azərbaycanın ərazilərinin bir 
hissəsini hərbi işğal altında saxlayan, 
bir milyondan çox azərbaycanlını 
etnik təmizləməyə məruz qoyaraq 

öz evlərində yaşamaq hüququndan 
məhrum edən Ermənistan, görünür, 
beynəlxalq hüquq pozuntusunu bir 
vərdiş halına gətirib.

Azərbaycanı 2020-ci ilin 9/10 
noyabr tarixli üçtərəfli Bəyanatı yerinə 
yetirməməkdə ittiham edən Ermənistan 
münaqişənin bitməsi ilə bölgədə 
yaranan əməkdaşlıq imkanlarına 
rəğmən, imzalanmış birgə Bəyanatın 
müddəalarını pozmaqla iki ölkə arasın-
da normallaşma prosesinə zərbə vuran 
tərəfdir.

Məhz Ermənistan postmünaqişə 
mərhələsində Azərbaycana qarşı 
açıq ərazi iddialarını davam etdirir və 
bunu, o cümlədən XİN səviyyəsində 

Azərbaycanın Qarabağ bölgəsi ilə bağlı 
verdiyi hər bir açıqlamasında gündəmə 
gətirir. Məhz Ermənistan üçtərəfli 
Bəyanatın 4-cü bəndinə zidd olaraq 
erməni silahlı qüvvələrinin qalıqlarını 
hələ də bölgədən çıxarmır. Ermənistan 
Bəyanatın 6-cı maddəsini pozaraq 
Laçın dəhlizi vasitəsilə hərbçilərin 
bölgəyə göndərilməsini davam etdirir. 
Bu fakt beynəlxalq media tərəfindən də 
təsdiqini tapıb.

Xüsusilə vurğulamaq istərdik ki, 
Azərbaycan tərəfinin tələbi ölkənin 
Qarabağ bölgəsində yaşayan erməni 
əsilli vətəndaşlarına yox, məhz üçtərəfli 
Bəyanatda nəzərdə tutulduğu kimi, 
qanunsuz erməni hərbi birləşmələrinin 
qalıqlarının bölgədən çıxarılmasına 
aiddir. Ermənistan XİN-in bu məsələni 
məqsədli şəkildə təhrif edərək “etnik 
təmizləmə” adı altında təqdim etməyə 
çalışması, Ermənistanın əsl niyyətini 
ifşa edir. 

Azərbaycanın Naxçıvan Muxtar 
Respublikasını 30 ilə yaxın qaz blo-
kadasında saxlayan, Azərbaycanın 
Qarabağ bölgəsində ekosid və kultursid 
törədən və bu ərazilərə beynəlxalq 
missiyaların səfərlərinin qarşısını 
alan Ermənistan indi hansı əsaslarla 
beynəlxalq ictimaiyyətə çağırış edir?!

Saxta ittihamlarla beynəlxalq 
ictimaiyyətə yalan müraciətlər edən 
Ermənistan anlamalıdır ki, bölgədə 
sülh və sabitliyin təmin olunması yalnız 
üçtərəfli Bəyanatın bütün müddəalarının 
qeyd-şərtsiz icrasından asılıdır. 
Ermənistanın birgə Bəyanatın əksinə 
olan digər bütün addımları yalnız sülh 
quruculuğu prosesinə maneə olacaq.

O ki qaldı, Azərbaycan ərazilərində 
müvəqqəti yerləşən Rusiya 
sülhməramlılarına aid məsələlərə, 
bununla bağlı Azərbaycan Respublikası 
Müdafiə Nazirliyinin müvafiq açıqlama-
larında ətraflı məlumat verilib”. 

Ali Məhkəmənin sədri Şamaxı rayonunda vətəndaşları qəbul edəcək
Bölgələrdə vətəndaşların qəbulu cədvəlinə uyğun olaraq, Azərbaycan Respublikası 

Ali Məhkəməsinin sədri Ramiz Rzayev aprelin 1-də Şamaxı rayonunda Şamaxı və 
Qobustan rayonlarından olan vətəndaşları qəbul edəcək.

Ali Məhkəmənin mətbuat xidmətindən 
bildiriblər ki, vətəndaşların qəbulu Şamaxı Rayon 
Məhkəməsinin inzibati binasında (ünvan: Şamaxı ra-
yonu, Gənclər küçəsi 22) saat 10:00-da başlanacaq.

Vətəndaşlar qəbula Şamaxı və Qobustan rayon 
məhkəmələrində (əlaqə telefonları: (055) 777-58-

48 və (050) 783-41-61), habelə Ali Məhkəmənin 
(050) 245-54-20 telefon nömrəsi və ya qebul@sup-
remecourt.gov.az elektron poçt ünvanı vasitəsilə 
yazıla bilərlər.

Qəbula gələn vətəndaşlar əvvəlcədən qey-
diyyatdan keçməli və şəxsiyyətlərini təsdiq edən 

sənədləri özləri ilə gətirməlidirlər.
Vətəndaş qəbulu pandemiya dövrünün 

tələblərinə uyğun keçiriləcək. Qəbulda etibarlı olan 
COVID-19-a qarşı peyvənd olunmanı təsdiqləyən 
peyvənd sertifikatı və ya COVID-19-dan sağalaraq 
immunitetə malik olmanı təsdiqləyən sənədi, yaxud 
COVID-19-a qarşı peyvəndə əks-göstərişi müəyyən 
edən əks-göstəriş sertifikatı olan vətəndaşlar iştirak 
edə bilər.

AZƏRTAC

“Azərbaycan Respublikasında sudan 
ödənişli istifadə Qaydaları”nın təsdiq 
edilməsi və Azərbaycan Respublikası 
Nazirlər Kabinetinin “Təbii ehtiyatlara görə 
ödəmələrin, çirkləndirici maddələrin təbii 
mühitə atılmasına görə ödəmələrin tətbiqi və 
həmin ödənişlərdən əmələ gələn vəsaitdən 
istifadə haqqında” 1992-ci il 3 mart tarixli 
122 nömrəli, “Azərbaycan Respublikasında 
sudan pullu istifadə qaydaları haqqında 
Əsasnamənin və sudan istifadə tariflərinin 
təsdiq edilməsi barədə” 2002-ci il 17 iyun 
tarixli 97 nömrəli, “Azərbaycan Respublikası 
Fövqəladə Hallar Nazirliyinin Su Ehtiyatları 
Dövlət Agentliyinin fəaliyyətinin təşkili ilə 
bağlı əlavə tədbirlər haqqında” 2013-cü il 
4 oktyabr tarixli 288 nömrəli qərarlarında 
dəyişiklik edilməsi və “Azərbaycan Res-
publikasında sudan pullu istifadə qaydaları 
haqqında Əsasnamə”nin təsdiq edilməsi 
barədə” 2006-cı il 18 mart tarixli 84 nömrəli 
Qərarının ləğv edilməsi haqqında

“Azərbaycan Respublikasının Su 
Məcəlləsində dəyişikliklər edilməsi haqqında” 
Azərbaycan Respublikasının 2017-ci il 30 iyun 
tarixli 759-VQD nömrəli Qanununun tətbiqi 
və “Azərbaycan Respublikasının 1997-ci il 
26 dekabr tarixli Qanunu ilə təsdiq edilmiş 
“Azərbaycan Respublikası Su Məcəlləsinin tətbiq 
edilməsi barədə” Azərbaycan Respublikası Pre-
zidentinin 1998-ci il 13 mart tarixli 685 nömrəli 
Fərmanında dəyişikliklər edilməsi haqqında” 
Azərbaycan Respublikası Prezidentinin 2017-ci 
il 5 sentyabr tarixli 1587 nömrəli Fərmanının 
1.1.4-cü yarımbəndinin və “Su ehtiyatla-rından 
səmərəli istifadənin təmin edilməsi ilə bağlı əlavə 
tədbirlər haqqında” 2020-ci il 27 iyul tarixli 2178 
nömrəli Sərəncamının 2.2-ci bəndinin icrasını 
təmin etmək məqsədilə Azərbaycan Respublika-
sının Nazirlər Kabineti qərara alır:

1. “Azərbaycan Respublikasında sudan 
ödənişli istifadə Qaydaları” təsdiq edilsin (əlavə 
olunur).

2. Azərbaycan Respublikasının Ekologiya 
və Təbii Sərvətlər Nazirliyi su obyektlərindən 
bilavasitə su götürən hüquqi və ya fiziki şəxslər 
tərəfindən götürülən suyun həcminə görə 
ödənişlərin həyata keçirilməsi mexanizminə 
dair təkliflərini hazırlayıb üç ay müddətində 
Azərbaycan Respublikasının Nazirlər 
Kabinetinə təqdim etsin.

3. Naxçıvan Muxtar Respublikası üzrə 
sudan ödənişli istifadə qaydaları bu Qərarın 1-ci 
hissəsi ilə təsdiq edilmiş Qaydaların tələbləri 
nəzərə alınmaqla müəyyən edilir.

4. Azərbaycan Respublikasının Tarif 
(qiymət) Şurası bu Qərarın 1-ci hissəsi ilə təsdiq 
edilən Qaydaların 2.2-ci, 3.2-ci, 4.2-ci, 5.3-cü və 
6.3-cü bəndlərinə uyğun olaraq sudan istifadə 
haqqını (tarifləri) iki ay müddətində müəyyən 
etsin.

5. Bu Qərarın 1-ci hissəsi ilə təsdiq 
edilən Qaydaların 2.1-ci, 5.3-cü bəndləri və 

3.3.1-3.3.4-cü, 4.3.1-4.3.9-cu yarımbəndləri bu 
Qərarın 4-cü hissəsində nəzərdə tutulan sudan 
istifadə haqqı (tariflər) təsdiq edildikdən sonra 
qüvvəyə minir.

6. “Təbii ehtiyatlara görə ödəmələrin, 
çirkləndirici maddələrin təbii mühitə atılmasına 
görə ödəmələrin tətbiqi və həmin ödənişlərdən 
əmələ gələn vəsaitdən istifadə haqqında” 
Azərbaycan Respublikası Nazirlər Kabinetinin 
1992-ci il 3 mart tarixli 122 nömrəli Qərarında 
aşağıdakı dəyişikliklər edilsin:

6.1. 3-cü hissədə “Su ehtiyatlarından 
istifadəyə və ətraf” sözləri “Ətraf” sözü ilə və 
“1-7” rəqəmləri “3-7” rəqəmləri ilə əvəz edilsin;

6.2. 4-cü hissə ləğv edilsin;
6.3. həmin Qərarla təsdiq edilmiş “Təbii 

ehtiyatlara görə haqq və təbii mühitə atılan 
zərərli maddələrə görə ödəmələr alınması və 
bu ödəmələrdən istifadə Qaydaları”nın 12-ci 
bəndinin ikinci abzasından “yerli su mənbələ-
rindən,” sözləri çıxarılsın və həmin bəndin 
üçüncü abzası ləğv edilsin;

6.4. həmin Qərarın 1 və 2 nömrəli əlavələri 
ləğv edilsin.

7. “Azərbaycan Respublikasında sudan 
pullu istifadə qaydaları haqqında Əsasnamənin 
və Azərbaycan Respublikasında sudan 
istifadə tariflərinin təsdiq edilməsi barədə” 
Azərbaycan Respublikası Nazirlər Kabinetinin 
2002-ci il 17 iyun tarixli 97 nömrəli Qərarının 
(Azərbaycan Respublikasının Qanunvericilik 
Toplusu, 2002, № 6, maddə 381; 2004, № 10, 
maddə 876; 2005, № 6, maddə 558; 2006, № 
3, maddə 305; 2008, № 6, maddə 584; 2014, 
№ 2, maddə 201; 2016, № 5, maddə 955) 1-ci 
hissəsi ləğv edilsin. 

8. “Azərbaycan Respublikası Fövqəladə 
Hallar Nazirliyinin Su Ehtiyatları Dövlət Agentli-
yinin fəaliyyətinin təşkili ilə bağlı əlavə tədbirlər 
haqqında” Azərbaycan Respublikası Nazirlər 
Kabinetinin 2013-cü il 4 oktyabr tarixli 288 
nömrəli Qərarının (Azərbaycan Respublikasının 
Qanunvericilik Toplusu, 2013, № 10, maddə 
1209; 2018, № 3, maddə 623) 2-ci və 3-cü 
hissələri ləğv edilsin.

9. “Azərbaycan Respublikasında sudan 
pullu istifadə qaydaları haqqında Əsasnamə”nin 
təsdiq edilməsi barədə” Azərbaycan Respubli-
kası Nazirlər Kabinetinin 2006-cı il 18 mart tarix-
li 84 nömrəli Qərarı (Azərbaycan Respublikası-
nın Qanunvericilik Toplusu, 2006, № 3, maddə 
305) (2-ci hissə istisna olmaqla) ləğv edilsin.

10. Bu Qərarla təsdiq edilmiş Qaydalarda 
dəyişiklik Azərbaycan Respublikası Preziden-
tinin 2002-ci il 24 avqust tarixli 772 nömrəli 
Fərmanı ilə təsdiq edilmiş “İcra hakimiyyəti 
orqanlarının normativ hüquqi aktlarının hazır-
lanması və qəbul edilməsi qaydası haqqında 
Əsasnamə”nin 2.6-1-ci bəndinə uyğun edilə 
bilər.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər 
Kabinetinin 2017-ci il 17 noyabr tarix-
li 500 nömrəli Qərarı ilə təsdiq edilmiş 
“Azərbaycan Respublikasının xarici 
iqtisadi fəaliyyətin mal nomenklaturası, 
idxal gömrük rüsumlarının dərəcələri və 
ixrac gömrük rüsumlarının dərəcələri”ndə 
dəyişiklik edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq, Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər Kabi-
netinin 2017-ci il 17 noyabr tarixli 500 nömrəli 
Qərarı (Azərbaycan Respublikasının Qanun-
vericilik Toplusu, 2017, № 11, maddə 2164; 
2018, № 3, maddə 586, № 9, maddə 1904,  
№ 10, maddə 2169, № 11, maddə 2427; 
2019, № 1, maddə 148, № 2, maddə 332,  
№ 4, maddələr 747, 748, 759, № 5, maddə 
939, № 7, maddələr 1314, 1323, № 8,  
maddə 1473, № 12, maddələr 2047, 2055, 
2061; 2020, № 1, maddə 84, № 2, maddələr 
185, 195, 219, № 3, maddələr 345, 375, № 4, 

maddə 488, № 8, maddə 1130, № 10, maddə 
1267; 2021, № 1, maddə 94, № 2, maddə 
201, № 3, maddə 271, № 4, maddələr 392, 
422, № 9, maddə 1053, № 10, maddə 1172; 
Azərbaycan Respublikası Nazirlər Kabinetinin 
2021-ci il 16 dekabr tarixli 391 nömrəli, 20 de-
kabr tarixli 395 nömrəli, 23 dekabr tarixli 412 
nömrəli, 29 dekabr tarixli 417 nömrəli, 2022-ci 
il 29 yanvar tarixli 34 nömrəli və 14 mart 
tarixli 80 nömrəli qərarları) ilə təsdiq edilmiş 
“Azərbaycan Respublikasının xarici iqtisadi 
fəaliyyətin mal nomenklaturası, idxal göm-
rük rüsumlarının dərəcələri və ixrac gömrük 
rüsumlarının dərəcələri”ndə “2403.19.100.1” 
və “2403.19.900.1” alt yarımmövqelərinə aid 
sətir-lərin “Tarif dərəcəsi (gömrük dəyərinə 
görə %-lə və ya ölçü vahidinə görə ABŞ dolları 
ilə)” sütununa “1 kq 1 ABŞ dolları” sözlərindən 
sonra “(31.12.2023-cü il tarixinədək 0%)” 
sözləri əlavə edilsin.

2. Bu Qərar 2023-cü il 31 dekabr 
tarixinədək qüvvədədir.

“Rayon aqrar islahat komissiyalarının 
(yerli icra hakimiyyəti orqanlarının) 
qərarları ilə təsdiq edilmiş siyahılara 
əsasən ləğv edilmiş sovxoz və kolxozların 
özəlləşdirilən torpaqlarından pay almış, la-
kin bu torpaqlar üzərində mülkiyyət hüqu-
qu rəsmiləşdirilməmiş şəxslərin müraciəti 
əsasında onlara hüquqmüəyyənedici 
sənədlərin verilməsi ilə bağlı 
göstərilən xidmətlərə görə xərclərin 
maliyyələşdirilməsi mexanizmi”nin təsdiq 
edilməsi haqqında

“Torpaq münasibətlərinin tənzimlənməsi 
ilə bağlı bəzi məsələlər haqqında” 
Azərbaycan Respublikası Prezidentinin 
2021-ci il 7 oktyabr tarixli 1455 nömrəli 
Fərmanının 4.1-ci bəndinin icrasını təmin 

etmək məqsədilə Azərbaycan Respublikası-
nın Nazirlər Kabineti qərara alır:

“Rayon aqrar islahat komissiyalarının 
(yerli icra hakimiyyəti orqanlarının) qərarları 
ilə təsdiq edilmiş siyahılara əsasən ləğv 
edilmiş sovxoz və kolxozların özəlləşdirilən 
torpaqlarından pay almış, lakin bu 
torpaqlar üzərində mülkiyyət hüququ 
rəsmiləşdirilməmiş şəxslərin müraciəti 
əsasında onlara hüquqmüəyyənedici 
sənədlərin verilməsi ilə bağlı göstərilən 
xidmətlərə görə xərclərin maliyyələşdirilməsi 
mexanizmi” təsdiq edilsin (əlavə olunur).

Əli ƏSƏDOV 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

29 mart 2022-ci il, çərşənbə axşamı10

USER 2
Машинописный текст
Xalq qəzeti .- 2022.- 29 mart.- S.10.




